
183

Coscì quest’infedeli occidentali

Liberi per caxon de l’ûrto mæximo,

O quæ ô paiva diretto a subissâli,

Con l’energia supplivan e co-ô sæximo

A-ô tempo perso e a i mezi disûguali,

E scorrindo i credenti ne-ô battæximo

Ciù che primma instancabili e costanti

I acciappan, e ghe passan torna avanti.


184

Ma servassæ; besêugna ch’ô l’avesse

Temo acciappôu a Fortûña quella votta,

E ch’o a tegnisse streita ben pë tresse;

Scicchè ô no ghe doveiva andâ de sotta;

E l’ëa zà destinôu clie lê ô vinçesse

Comme a primma e a segonda, a terza lotta,

Mentre i bravi Selvaggi ëan do destin,

E da sorte nemiga ô burattin.


185

Ean zà inoltræ in ta radda tanto avanti

I Indien, e i Europei tanto inderrê,

Ch’aviæn posciûo scommette i circostanti,

Che quella votta superæ i foestê

Avievan visto i so emoli trionfanti;

Quando comme inspirôu Fiesco da-ô Çê

Alzando a voxe ô l’animava Temo

A tentâ in quella prêuva ûn sforso estremo.


186

E comme! ô ghe dixeiva doppo ûn sbraggio,

O se lascia coscì guagnâ de man

O mainâ de Colombo da-ô Selvaggio,

O barcajeu zeneise da l’indian!

Dove, dove l’è, Temo, ô to coraggio,

Dove a bravûa d’ûn zoveno italian?

Cose ô diæ, se chi ô foise, to fræ ô Cin,

To barba ô Peo e ô Maxo to cuxin?

